
1. Կազմակերպության անվանում
 «Մշակույթների երկխոսություն» հասարակական կազմակերպության
2.  Ծրագրի անցակցման վայրը
Հայաստանի Հանրապետություն 

3. Անկացման ժամկետը
2017 թվական, հոկտեմբեր-նոյեմբեր
4. Ծրագիր.

4.1 Բովանդակություն 

Վերջին տարիների ընթացքում Հայաստանում գեղարվեստական տպագրության ոլորտը զարգացնելուն միտված նշանակալի քայլեր են իրականացվել: Դրանցից առաջինը 2007 թվականին Հայաստանի ազգային պատկերասրահում «Արթ գրուպ» ստեղծագործական խմբի կազմակերպած գեղարվեստական տպագրության «Էստամպ 2007» միջազգային ցուցահանդեսն էր: 2013 թվականից այս ուղղությամբ ակտիվ գործունեություն է ծավալում «Մշակույթների երկխոսություն» կազմակերպությունը` համագործակցելով արտերկրում գործող բազմաթիվ մշակութային կառույցների հետ: Արդյունքում ստեղծվել են հարթակներ, որոնք էստամպի ասպարեզում ստեղծագործող հայ նկարիչներին հնարավորություն են ընձեռում աշխատելու Էստոնիայի, Գերմանիայի, Շվեյցարիայի տեխնիկապես հագեցած, ավանդույթներով հարուստ մասնագիտական արվեստանոցներում, ինչպես նաև անհատական և խմբակային ցուցահանդեսների ձևաչափով ներկայանալու օտարազգի հանդիսատեսին: Միևնույն ժամանակ՝ միջազգային ցուցադրությունների, վարպետության դասերի, զեկուցումների միջոցով «Մշակույթների երկխոսություն» կազմակերպությունը հայ արվեստասեր հասարակությանն է ներկայացնում այսօր այս բնագավառում առկա տեխնիկական նորամուծություններն ու զարգացման ձևաբանական միտումները:

Գիտակցելով հայ արվեստում գեղարվեստական տպագրության ոլորտի կայացման կարևորությունը, փաստելով դաշտում գործող արվեստագետների նվաճումներն ու ներուժը և ամփոփելով այս ուղղությամբ արդեն իսկ ձեռնարկված քայլերը, կուտակած փորձն ու առկա արդյունքները` «Մշակույթների երկխոսություն» կազմակերպությունը, «Էստամպ 2007» միջազգային ցուցահանդեսից տասը տարի անց, հետամուտ է լինում Երևանում Գեղարվեստական տպագրության առաջին միջազգային բիենալեի (First International Print Biennale Yerevan 2017) իրականացմանը:
Բիենալեի շրջանակներում Հայաստան են ժամանելու բազմաթիվ օտարերկրյա հյուրեր, մասնակից արվեստագետներ և միջազգային ժյուրիի անդամները՝ Շվեյցարիայից, Էստոնիայից, Գերմանիայից և Լեհաստանից: «Գեղարվեստական տպագրության առաջին միջազգային բիենալե, Երևան 2017» նախագծի նախապատրաստական աշխատանքերի ընթացքում «Մշակույթների երկխոսություն» կազմակերպությունը սերտ համագործակցում է նշված երկրների դեսպանությունների և համապատասխան կառույցների հետ:

«Գեղարվեստական տպագրության առաջին միջազգային բիենալե, Երևան 2017»-ի շրջանակում նախատեսվում է. 

· Հոկտեմբերի 26-ին Միրզոյան գրադարանում տեղի կունենա բրազիլացի արվեստագետ Ալբերտո Կաստրոյի դասախոսությունը բրազիլական գեղարվետական տպագրության պատմության մասին.
· Հոկտեմբերի 27-ին ԹՈՒՄՈ ստեղծարար տեխնոլոգիաների կենտրոնում տեղի կունենա «Գեղարվեստական տպագրության առաջին միջազգային բիենալե, Երևան 2017»-ի միջազգային ժյուրիի անդամ, Կրակովի Գեղարվեստի ակադեմիայի պրոֆեսոր, դոկտոր, Կրակովի Գեղարվեստական տպագրության միջազգային տրիենալեի խորհրդի անդամ Մաթեուշ Օտրեբաի զեկուցումը՝ Լեհաստանում գեղարվեստական տպագրության զարգացման փուլերի վերաբերյալ.
· «Ալբերտ և Թովէ Բոյաջյան» ցուցասրահում հոկտեմբերի 29-ին տեղի կունենա գեղարվեստական տպագրության  վարպետ Արթուր Հակոբյանի անհատական ցուցահանդեսի բացումը.
· «Dalan Art» ցուցասրահում նոյեմբերի 7-ին կբացվի գեղարվեստական տպագրության  առաջատար վարպետ, նկարիչ Արման Վահանյանի անհատական ցուցահանդեսը.
· Հայ և օտարազգի արվեստագետների վարպետության դասերի ընթացքում կներկայացվեն գեղարվեստական տպագրության ավանդական և հեղինակային տարբեր տեխնիկաներ.
· Նորարար փորձառական արվեստի կենտրոնում (ՆՓԱԿ)  նոյեմբերի 17-ին տեղի կունենա գեղարվեստական տպագրության շվեյցարացի վարպետ,  շվեցարական Բազել քաղաքի “druckwerk” արվեստանոցի ղեկավար, «Գեղարվեստական տպագրության առաջին միջազգային բիենալե, Երևան 2017»-ի հատուկ հյուր Մարսել Մայերի անհատական ցուցահանդեսը:
 «Գեղարվեստական տպագրության առաջին միջազգային բիենալե, Երևան 2017»-ի փակման հանդիսավոր արարողությունը տեղի կունենա 2017թ. նոյեմբերի 9-ին, Հայաստանի նկարիչների միությունում: Փակման արարողության ժամանակ արվեստագետներին և արվեստասեր հասարակությանը կներկայացվի «Գեղարվեստական տպագրության առաջին միջազգային բիենալե, Երևան 2017» պատկերագիրքը:

4.2 . Ծրագրի նպատակը
Գեղարվեստական տպագրությունն ամենևին նկարիչ-գրաֆիկների առանձնաշնորհը չէ. բոլոր արվեստագետները (գեղանկարիչներ, քանդակագործներ, խեցեգործներ և այլն) այսպես թե այնպես իրենց մասնագիտական գործունեության ընթացքում առնչվում են տարաբնույթ գրաֆիկական ձևակերտական եղանակների հետ. էստամպի ամենատարբեր տեխնիկաներով ստեղծագործել են Ռաֆայելը, Դյուրերը, Ռեմբրանտը, Գոյան, Մոնեն, Ռենուարը, Պիկասոն և այլք: Ուստի ներկայացվող ստեղծագործությունների հեղինակները միայն գրաֆիկներ չեն, ինչն անհամեմատ մեծացնում է ցուցադրության արժեքը և առավել լայն է ներկայացնում աշխատանքների գեղարվեստական գաղափարաբանությունը` հնարավորություն ընձեռելով ավելի ամբողջական դիտարկել ձևաբանական նորագույն միտումները կերպարվեստում ընդհանրապես: Պարբերաբար կազմակերպվող ցուցադրություններն այդ տեղեկատվությունը թարմացնելու առաքելությունն ունեն: Այսպիսով, այս ցուցադրություն-մրցույթները, ճանաչողական խնդիրներից զատ, ունեն մշակութային ինտեգրացիոն նշանակություն: Թերևս նաև սրանով է բացատրվում այն հանգամանքը, որ միջազգային գրաֆիկական ֆորումների և դրանց մասնակիցների քանակն անշեղորեն աճում է. Լոձում (Լեհաստան), փոքրածավալ գրաֆիկայի վերոհիշյալ տրիենալեին զուգահեռ, 2016թ. մեկնարկեց Լոձի Գեղարվեստական տպագրության առաջին միջազգային բիենալեն: Խորհրդային շրջանում Ռուսաստանում, Բելառուսում, Ուկրաինայում, մերձբալթյան երկրներում էստամպային արվեստը դրված էր ամուր հիմքերի վրա, ինչը լայն հանրահռչակման արդյունք էր: Այդ երկրներում այսօր էլ մեծ ուշադրություն է հատկացվում կերպարվեստի այս ոլորտին:

Ցավոք, Հայաստանը կարծես անհաղորդ մնաց XX դարում առաջավոր աշխարհում առկա արվեստի այս տեսակը զարգացնելու միտումներին: Հանրապետությունում այսօր ապրում և աշխատում են տպագրական գրաֆիկայի երիտասարդ և միջին սերնդի հատուկենտ վարպետներ, որոնք միայն իրենց հետաքրքրասիրության ու պրպտող մտքի շնորհիվ հասել են որոշակի բարձունքների՝ դառնալով բազմաթիվ միջազգային ցուցահանդեսների հաղթողներ, մրցանակակիրներ, նրանցից ոմանք անհատական ցուցադրություններով հրավիրվել են եվրոպական մի շարք երկրներ՝ անուն և հեղինակություն բերելով հայ մշակույթին: Սակայն Հայաստանում գործող նկարիչների մեծ մասը գրեթե անտեղյակ է աշխարհում՝ էստամպի բնագավառում ընթացող զարգացումներին, քանի որ քիչ նկարիչներ հնարավորություն ունեն մասնակցելու միջազգային միջոցառումներին, ինչը կապված է երկրի քաղաքական և աշխարհագրական իրավիճակի հետ:

4.3  Ակնկալվող արդյունքները
«Մշակույթների երկխոսություն» կազմակերպությունը նպաստել է այս զարգացմանը իրականացված բազմաթիվ նախաձեռնություններով և ծրագրերով` հնարավորություն ընձեռելով հայ արվեստագետներին աճել, զարգացնել իրենց հմտությունները և հաղորդակցվել արդի միջազգային միտումներին և դրանց ներկայացուցիչների հետ: Գեղարվեստական տպագրությունը նշանակալի դեր է ունեցել հայ արվեստում և այսօր այն կարևոր է ոլորտում աշխատող նկարիչների համար: Այս պատճառով «Մշակույթների երկխոսություն» կազմակերպությունը հանձն է առնում համախմբել նկարիչների ներուժը, նրանց ձեռքբերումները, կուտակած փորձը Հայաստանում «Էստամպ 2007» միջազգային ցուցահանդեսից տասը տարի անց, ինչպես նաև` միջազգային տենդենցները և գեղարվեստական տպագրության ոլորտում աշխատող արվեստագետներին` ամբողջ Եվրոպայից:  

